Эстетик тәрбия:

“Әдәб төбе матур гадәт”

Тема:

“Исәнмесез !” яки “Мин сезне күрәм”
Максат:

1. Балаларда аралашу күнекмәләрен үстерү;
2. Бер – берләренә, өлкәннәргә карата игътибарлылыкны арттыру;
3. Буыннан – буынга күчереп килүче кагыйдәләрне искә төшерү.
Җиһазлау:

1. Б.Бушенева “Үзең нинди – көзгең шундый”

2. А.Панов “Әдәп төбе – матур гадәт”

3. Хрестоматия “Көч һәм рух тамырлары”, мәгариф нәшрияты, 2000 ел.

4. Мәгариф 6/2007 “Сөйләм әдәбе”

5. Н.Ибраһимов “Балаларга үгет – нәсыйхәт”, 1999 ел.

“Исәнмесез, балалар!”
Сәлам – сәламәтлек, исәнлек яисә бер нәрсәнең яхшы вә
  хәерле булуын теләү.
   Мөселманнар бер-берләре белән очрашканда “Әс Сәламү Галәйкүм” дип сәламләшерләр. Сәлам соң мөселманнар бер-берләрен кулдан кысалар,  һәр икесе дә динебездә сөннәттер. Ләкин сәлам биргән кешегә “вә галәйкүм сәлам” дип җавап кайтару фарыз. Сәламләшү – иң яхшы гадәтләребезнең берседер. Өйдә, урамда, эш урынында, кибеттә, юлда-кайда гына булмасын, бер мөселман икенче мөселман кардәшебез белән очрашканда аңарга сәлам бирү дини бер вазифабыздыр. Чөнки Пәйгамбәребез безгә түбәндәгечә боерган: “Арагыздагы җылылыкны арттырачак нәрсәне сезгә белдермиме? Арагызда сәлам таратыгыз.”

Сәлам бирү тәртибе түбәндәгечәдер:

· аякка басып торган яисә йөргән кеше утырган кешегә сәлам бирер;

· аз кеше күп кешегә сәлам бирер. Мәсәлән: урамда бердән артык кеше белән очрашсак, без алардан элек сәлам бирергә тиешбез;

· яшьләр картларга сәлам бирерләр, шулай ук картлар да яшҗләрне сәламгә күндерер өчен яшьләргә беренче булып сәлам бирерләр; 

· икекеше урамда очрашканда беренче булып сәлам бирүче өстенлек белән кабул ителер;

· байлыгы, малы вә нигъмәте күп булган кеше элек сәлам бирер. Миграҗ кичәсендә Пәйгамбәребез Аллаһ белән очрашканда иң беренче булып Аллаһы Тәгалә сәлам биргән;

· бер кеше, җәмәгатькә сәлам биреп, җәмәгатьтән берсе аның сәламен алса, башкаларга җавап бирү кирәк түгел.

Динебез буенча түбәндәге хәлдә булган кешеләргә сәлам бирелмәс:

· намаз укып утырган кешегә;
· хөтбә укыган кешегә;
· “Коръән” укыган кешегә;

· хөтбә, вәгаз, вә “Коръән” тынлаучыларга;

· азан укыган яисә камәт әйтүче мәзингә;

· отыш уйнаучыларга уен вакытында;

· аракы эчеп утыручыларга;

· гайбәт сөйләп торган кешеләргә;

· туалетта, бәдрәфтә булган кешеләргә;

· өстәлдә аш ашаучыларга сәлам бирелмәс, аның урынына “Бәрәкәтле булсын” яисә “Ашыгыз тәмле булсын”, диярләр.
Бер кеше аркылы безгә җибәрелгән сәламгә дә “Вәгаләйкүм сәлам” дип җавап бирергә кирәк. 

Кем дә булса берәр кешегә сәлам җибәрсә, ул сәламне иясенә тапшырырга кирәк, чөнки бу сәлам – бер әманәттер.

“Исәнмесез, балалар!” бу сүзләр бик җиңел генә әйтелә. Әгәр мин “Сез бүген  тамак ялгадыгызмы?” яки “Сезнең мал – туарыгыз тазамы?” – дип сорасам, сез гаҗәпләнер идегез. 

Ә бит болар исәнләшүгә керә. Борынгы Кытай, Монголия, Мисыр халыклары үзара очрашканда бер – берсен нәкъ менә шундый сүзләр белән сәламләгәннәр. Әмма  бу беренче карашка сәер тоела. Чыннан да, элеккеге заманда монголның яшәү нигезен нәрсә тәшкил итә соң? Мал – туар билгеле. Мал – туар таза булса – ашарга –эчәргә бар, гаиләнең җаны тыныч дигән сүз. Мал –туар чирдән яки ачлыктан үлсә, кешеләр дә ачыга, авырый, үлә дигән сүз. Шулай булгач, терлек асраучының үзен туендырып торучы мал- туарына тазалык –саулык теләве – үзенә һәм якыннарына сәламәтлек теләве белән бер булып чыга.
Бер-берсен сәламләгәндә төрле ил халыклары бик күптәннән бирле кулланган ишарәләр, хәрәкәтләр тагын да төрлерәк.

Берәүләр бил тиңентен иелеп баш игәннәр, икенчеләре тезләнеп, маңгайларын җиргә тидергәннәр. Кайберәүләр кулларын йөрәккә  һәм маңгайга якынайтканнар, икенчеләре бер-берсенә борын очлары белән органнар, беришләре бер-берсенә телләрен күсәткәннәр.
Масаи кабиләләре бер-берсен сәламләү алдыннан кулларына төкергәннәр.  Тибетта яшәүчеләр баш киемнәрен салып телләрен күрсәтәләр һәм сул кулларын колак артына куеп тыңлап торалар. Маори кабиләсе халкы бер-берсенә борыннары белән тиешәләр. Англиядә хатын-кыз урамда узып баручы ир-атны беренче булып сәламли. Аның әлеге адымы танышырга теләү кебек кабул итә. Европалылыр исәнләшкәндә баш киемнәрен күтәрәләр һәм баш ияләр. Япониядә исә баш июнең өч төре бар: түбән, уртача һәм җиңелчә (75<).
Руслар, инглизлар һәм американнар исәнләшкәндә кулларын кысалар, кытай кешесе үз-үзенең кулын кыса, яшь америкалы үзенең дустын сәламләгәндә, аны аркасыннан кага, латин америкасы кешеләре кочакланышалар, французлар бер-берсен битләреннән үбәләр, хәрби кешеләр честь бирәләр, самоа халкы бер-берсен исниләр. Греклар исәнләшкәндә: “Исән бул!”, инглиз һәм америка укучылары “Эй!”, борынгы греклар – “Шатлан!”, гарәпләр – “Тынычлык сиңа!” дигән сүзләр әйтәләр.
Аксөяк хатын-кызлар боргалана-боргалана бик нык тез чүккәннәр. Мәшһүр мушкетерлар, гәүдәләрен иеп, зиннәтле эшләпәләрен селкеп торганнар. Барысын да санап бетерерлек тә түгел.

· Әйтегез әле, кешеләр бер-берсен нинди сүзләр белән сәламлиләр соң? (Укучылар җавап бирәләр)
· Әйе, әллә ничә төрле җаваплар әйтергә мөмкин.

  Көннәрдән бер көнне, кешеләрнең ит запаслары беткәч, киек ауларга дип урманга кергәннәр. Урман ул чакта адәм баласы ерып йөрерлек  кенә булмаган. 

   Сунарчылар, киекләрнең үзләреннән саграк атлап, урман куелыгына кергәннәр. Баралар, ди, болар, баралар, ди. Ник бер җәнлек очрасын! Тауның түбәсендә үк, аякларын бөкләп, пәһлевандай бер кеше утыра, ди. Аның өстендә болан тиресеннән тегелгән хөллә, башында гөмбәз хәтле кеш бүрек ди.

Пәһлеван әле бер кулын, әле икенчесен алга сузып, чебен тоткан кебек һоп-һоп итеп, һавадан нидер тота да куанычыннан бөтен урманны яңгыратып көлә, ди. Бик гаҗәпләнгәннәр моңа сунарчылар, янына килеп баш игәннәр. Бу аларча: “Исәнме-саумы?” – дигән сүз икән. Боларны күргәч, пәһлеван бигрәк тә куанган һәм аерым ачык итеп: “Саулармы, саулармы!” дип кабатлаган. Кешеләр моңа тагын да ныграк гаҗәпләнгәннәр һәм үзләре дә сизмәстән: “Саулармы, саулармы!” – дип җавап биргәннәр. Тик моның нинди сүз икәнен һәм мәгънәсен генә аңламаганнар.
Сунарчылар, куллары белән ишарәләп, аннан кем булуын, монда нишләп утыруын сораганнар. Пәһлеван, хәйләкәр елмаеп, шул ук ишарәләр белән җавап биргән:

· Сүз иясе-тылсымчы мин, һавадан сүзләр җыям.

· Нигә ул сүзләр?

· Бер-берең белән исәнләшер өчен, - дигән пәһлеван.

  Матур итеп сөйләшү өчен тылсымлы сүзләр белергә кирәк. “Тылсымлы сүз язгы көн кебек”, - диләр. Чөнки язгы көндә кояш яктырта, челтерәп аккан кар сулары тавышы күңелгә бик якын, рәхәтлек бирә. Яхшы, ягымлы сүз ишеткәч, кешенең күңеле күтәрелә, рәхәт була. Шуңа күрә үзегезнең сөйләмегездә “Исәнмесез!” тылсымлы сүзен ешрак кулланыгыз. Йомшак сүз җанга дәва бирә. Дусларның ярдәме, тәмле сүз безгә көч бирә, матур сүзләр безне иркәләгәндәй була, үзегезне канатлы кош шикелле җиңел, рәхәт итеп тоясыз. Укучылар, ә сез минем белән килешәсезме? (“Әссәләмагаләйкүм” җыры җырлана)

   Әйе, иртә белән торгач, әти-әнигә, шби-бабайга, алай гына түгел, бөтен кешегә, барча җан ияләренә хәерле иртә, бәхетле гомер, саулык –сәламәтлек теләргә кирәк. “Хәерле иртә” дигән исәнләшү сүзе шуны аңлата.

   Укучылар түбәндәге сорауларга җавап бирик әле:
1. “Көндез ничек исәнләшәләр?”

2. “Кич белән әйтелә торган сәламләшү сүзе нинди?”

3. “Йоклар алдыннан нинди сүзләр әйтелә?”

 Әнә шулай бер-береңә матур теләкләр әйтеп, тирә-юньдәгеләрнең күңелен күтәреп яши белергә кирәк. Ә хәзер безгә Алинә шигырь сөйләр.

“Тәмле” сүзеңне  кызганма,

Син, дустым, сөйләшкәндә.

Ягымлы һәм мөләем бул.

Кешегә эндәшкәндә.

· “Хәерле төн!”, “Тыныч йокы!”-

Телибез йоклаганда.

· “Хәерле иртә!” – дибез

Йокыдан уянганда.

Олыларны сәламлибез

Исәнлек-саулык теләп,

“Исәнмесез!”- дигән сүзне

Бик нәниләр дә белә.

“Тәмле телебезне”, дуслар

Кызганмыйча сөйләшик.

Тик ягымлы сүзләр белән

Бер-беребезгә эндәшик.

(Р.Арысланова “Тәмле сүзләр”)

· Иптәшеңә син сәлам бирдең. Ул сине кире какты, җавап кайтармады. Син үзеңне ничек хис итәр идең? (җаваплар алына)

   Сәлам бирергә теләмәү яки бирелгән сәламне алмау – һәрчак һәм һәр халыкта да зур әдәпсезлек, тирә-юньдәге кешеләргә хөрмәт күрсәтмәү билгесе дип саналган, чөнки баш иеп сәлам бирүгә, сәлам биргәндә әйтелә торган кыска гына сүзләргә бик зур һәм бик мөһим эчтәлек салынган. “Мин сине күрәм, кеше. Син миңа ошыйсың. Белеп тор, мин сине хөрмәт итәм һәм синең дә миңа хөрмәт белән каравыңны телим. Мин сиңа иң кадерле нәрсәләр: исәнлек, тынычлык, шатлык, бәхет телим”. “Исәнмесез!”, - дигән гади, сүз менә шуларны аңлата. Бу искиткеч сүз турында Владимир Солоухин болай язган:

Исәнмесез!

Танышлар булмасак та,

Бер-беребезгә баш иеп исәнләштек.

Исәнмесез!

Без бер-беребезгә нинди сүз әйттек?
Гади “Исәнмесез”дән башка бер сүз әйтмәдек.

Нидән соң бер тамчы кояш артты дөньяда?

Менә күрдегезме, сез исәнлшкәч,

“бер тамчы шатлык арта” дөньяда.

Йомгаклау.

  Әнә шулай бер-берегезгә матур теләкләр әйтеп, тирә-юньдәгеләрнең күңелен күтәреп яши белергә кирәк. Язучы Р.Төхфәтуллин да болай дигән: “Ай, ул җылы сүз! Күңелгә сары май булып ята, дөньяларны ямьләндерә, беләкләргә көч бирә торган җылы сүз! Кешеләр шул гаҗәп шифалы байлыкларын нигә ул кадәр саран бүләк итәләр икән? Кешеләр бер-берсенә гел җылы сүзләр генәәйтешсәләр, ничек күңелле булыр иде”.
  Бу әңгәмәбездә әйтелгән сүзләрне, киңәшләрне онытмасагыз иде. Әдәпле, тәрбияле булып үсегез. Матур сөйләшә торган кешене башкалар да ярата. Халык: “Теле татлының дусты күп була”, - ди. Сезнең дә дусларыгыз күп булсын! Һәм мин әңгәмәмне Гамил Афзалның “Сүз көче” дигән шигыре белән тәмамлыйсым килә:
Сүз әйтергә тәвәкәллек кирәк,

Сүз йөрәккә ялкын үткәрә.

Сүз киптерә, төп башына терәп,

Сүз меңнәрне яуга күтәрә.

Сүз зиһенне кайрый кайрак кебек,

Сүз сафларны ипли корычтай.

Сүз көрәшкә чыга байрак кебек,

Сүз дошманны кисә кылычтай.

Сөйдергән дә шул,

Биздергән дә шул,

Иң татлы да шул,

Иң ачы да шул.

Җылы сүзегезне беркем дә кызганмагыз! Җылы сүз – җан азыгы!
